
DECRETUM

PAENITENTIARIA APOSTOLICA, cuius est omnia quae ad concessionem et usum
Indulgentiarum spectant rite ordinare, ad augendam fidelium religionem
animarumque salutem, vi facultatum sibi specialissimo modo tributarum a
Sanctissimo in Christo Patre et Domino Nostro, Domino Leone Divina Providentia
Papa XIV, Ministro fidei ac laetitiae nostrae, occasione Centesimi Mundialis
‘Missionalis Diei, de immensa Dei misericordia caelestibusque Ecclesiae thesauris
.benigne concedit plenariam Indulgentiam, suetis sub condicionibus (sacramentali
Confessione, eucharistica Communione et oratione ad mentem Summi Pontificis)
ab omnibus christifidelibus vere paenitentibus atque caritate compulsis die XVIII
Octobris MMXXVI lucrandam, quam etiam animabus fidelium in Purgatorio
detentis per modum suffragii applicare possint, si devote interfuerint Rosario
Mariali quod a Dicasterio pro Evangelizatione in dictum diem iam constitutum est.

Senes, infirmi necnon eos curantes omnesque qui gravi causa domo exire
nequeunt, pariter plenariam consequi poterunt Indulgentiam, concepta
detestatione cuiusque peccati et intentione praestandi, ubi primum licuerit, tres
consuetas condiciones, si Mariali precationi se spiritaliter adiunxerint, precibus
doloribusque suis vel incommodis propriae vitae misericordi Deo oblatis, se ipsos in
tribulationibus consolando.

Quo igitur accessus, ad divinam veniam per Ecclesiae claves consequendam,
facilior pro pastorali caritate evadat, haec Paenitentiaria enixe rogat ut sacerdotes,
opportunis facultatibus ad confessiones excipiendas praediti, prompto, generoso et
misericordi animo, celebrationi Paenitentiae sese praebeant.

Praesenti pro Centesimo Mundiali Missionali Die valituro. Non obstantibus
in contrarium facientibus quibuscumque.

Datum Romae, ex aedibus Paenitentiariae Apostolicae, die XIII mensis
Octobris, anno Dominicae Incarnationis MMXXVI.

